
Bosgarrena ospakizun,
hobetzeko erronkaz
Bost urteko komunikabide gaztea da ‘Ataria’, larunbatean efemeridearekin
bat, egunerokoan bidelagun dituen horiekin ospatu zuen. Irrati estudioa
kalera atera eta Gaztelako Atea informazioz bete zuen ‘Ataria’-k //5

Gaztelako Ateko irrati estudiotik gonbidatu ugari pasa ziren, besteak beste, Loatzo Musika Eskolako musikariak. IMANOL GARCIA LANDA

Aralarko pista
berriaren inguruko
salaketa jarri dute
Enirio eta Igaratza artean egiten ari diren
ibilgailuentzako bidea dela-eta jarri dute
salaketa Eguzkik eta Landarlanek //3

156 txirrindularik
osatu dute Irrintziren
I. BTT Martxa
300 lagunentzako dortsalak eskuragai
bazeuden ere, eguraldiak proba baldintzatu du.
34 kilometroko bidea korritu dute lokatz artean //6

Emakume
gazteen bilkuran
sei tolosar 
Erasmun + programaren
bitartez ariko dira
parekidetasunaz
hausnartzen, Alemanian //2

Sei emakume tolosar, munduko
emakume gazteen bilkuran
Erasmus + programaren
bidez, Palestinako,
Poloniako, Turkiako eta
Alemaniako emakumeekin
batera ariko dira

Itzea Urkizu Arsuaga Tolosa

Emakume Gazteen Eskubideen
Nazioarteko Egunaren harira,
Eramus + programak topaketa
bat antolatu du Wisbaden hirian,
Alemanian. Munduko hainbat
txokotako 16-17 urte bitarteko 40
emakume gazteren bilkura iza-
ten ari da urriaren 14ra bitarte-
koa, eta bertan dira Garazi Oiar-
tzabal, Malen Zeberio, Ane An-
txustegietxarte, Maialen Nuñez,
Nora Cecile eta Miren Goikoe-
txea tolosarrak. 
Bertan, Jerusalem (Palestina),

Wroclaw (Polonia), Niñufer
(Turkia) eta Wisbaden-eko (Ale-
mania) emakume gazteekin ba-
tera ariko dira, parekidetasunaz
hausnarketak eginez, herrialde
eta kulturen artean, esparru ho-
rretan, zein desberdintasun dau-
den ikusiz, eta elkarlana landuz.
Tolosako ikastetxeetara

proiektuaren proposamena bi-
dalita, guztira 40 emakume gaz-
tek eman zuten izena, Eramus +
egitasmoa parte hartzeko; auke-
raketa, ikastetxeek, udalak eta
Gipuzkoako Foru Aldundiko

teknikariek elkarlanean egin
dute. Kontuan hartu dituzte,
besteak beste, emakumeok herri
ekimenetan, mugimendu femi-
nistan, atzerriko programetan
nahiz elkartrukeetan izandako
esperientzia, eta baita ingelesez
aritzeko erraztasuna ere. Hori
guztia, eta feminismoarekiko in-

teresa eta gaiari egindako ekar-
penak. 
Horrela, bada, topaketan parte

hartuko duten emakumeek azpi-
marra jarri zioten, joan aurretik,
beste herrialdeetako emakume-
en egoera ezagutzeari: «Garran-
tzitsua da besteen bizipenak eta
errealitatea ezagutzea, lehen es-

kuko informazioa jasotzea, kon-
tatzen digutena jaso beharrean
(...). Gure errealitatetik abiatuta
ezagutzen dugu, oraingoz, ema-
kumeon egoera. Proiektuaren
bitartez, ikusi ahal izango dugu
zein gabezia edo zein pribilegio
ditugun, beste zenbait tokitako
emakumeekin alderatuta». Ho-

Datorren urriaren 14an amaituko da, Alemaniako emakume gazteen bilkura. I. URKIZU ARSUAGA

rrela, feminismoaren helburue-
tara iristeko batasunaren beha-
rraz ere ohartarazi zuten gazte-
ek: «Emakumeok ditugun mu-
gen kontra, mundu osoko
emakume guztiok batera egin
behar dugu». Topaketak aberas-
tasun pertsonala eskainiko diela
uste dute, baina, horrekin bate-
ra, espero dute, Tolosara buelta-
tutakoan, ikasitakoarekin zer-
bait garatu ahal izatea. 

ALDUNDIAREN BABESA
Nuria Carbonell Kultura, Festa
eta Gazteria zinegotziak iragarri
zuen egitasmoa eta, azaldu zuen,
«udalak garrantzi handia» eman
diola egitasmoari. Europara be-

girako programa da Erasmus +,
eta gizarteko hainbat auzitara bi-
deratzen du, gazteen lanketa; be-
tiere, herrialde eta kultur arteko
trukea bermatuz. Horrela, Tolo-
sako Udalak emakume gazteen
proiekturako proposamena aur-
keztu bezala, Donostiako eta
Bergarako udalek beste bi arlo-
tan parte hartu dute. 
Udalak aldundiaren diru la-

guntza jaso du, eta ia erabat fi-
nantzatu ahal izan dute proiek-
tua. Halaber, aholkularitza zer-
bitzua ere eskaini dio,
aldundiak, Tolosako Udalari.
Horrela, sei emakume gazteekin
batera, bi hezitzailek ere lanean
ari dira Wisbaden-en. 

40 eskaera jaso zituen
udalak, eta horietatik
sei hautatu behar izan
dituzte proiektuan
parte hartzeko

Zizurkildar bat hil
da makina batek
harrapatuta
Erredakzioa Zizurkil

Joan den larunbat eguerdian,
uzta biltzeko makina batek 46
urteko gizonezko zizurkildar bat
harrapatu zuen. Istripua
12:50ean izan zen eta, momen-

tuan bertan, egoera larrian zau-
rituta eraman zuten ospitalera
eta, azkenean, atzo hil zen istri-
pua izandako gizonezkoa. 
Antza denez, gizonezkoa artoa

biltzeko makinarekin lanean ari
zen, Ernio Bidea auzoan, Astea-
su eta Zizurkil artean. 
Gertakariaren harira, Zizkur-

kilgo EH Bilduk dolumin mezua
argitaratau zuen bere kanaletan.
Horrelakoetan «hitzak txiki» ge-
ratzen direla azalduz, hil berria
«herriko jarduerak antolatzen
edo parte hartzen» gogoratuko
dutela azaldu dute. 

Jarduera ekonomikoen
zerga oraintzeko epea

TOLOSA // Jarduera Ekonomiko-
en Gaineko Zergaren boronda-
tezko epealdiko kobrantza urria-
ren 1etik azaroaren 12ra egingo
du Tolosako Udalak, internetez,
bankuan edo helbideratuta. 

Tolosako zine bonua
salgai ostegunean
TOLOSA // Tolosako Leidor are-
toko zine bonu berria ostegune-
tik aurrera eskuragarri izango
da, 17:00etatik 19:00etara. Urria-
ren 12an hasiko dira pelikulak,
eta 13 film izango dira ikusgai.

Enpresentzat
hizkuntza
ikastaroak
eskainiko ditu
Lehiberrik 

Erredakzioa 

Lehiberri zentroak, negozioetan
erabiltzen diren ingeles, frantses
eta alemaneko hiru formakun-
tza antolatu ditu Tolosaldeko en-
presari eta profesionalentzat,
euren hitzezko hizkuntza maila
hobetzeko helburuz. 
Urritik abendura bitarte egin-

go dituzte ikastaroak, eta eguer-
di-arratsaldeko ordutegia izango
dute. Plaza kopurua mugatua da,
eta urriaren 10a izango da izena
emateko azken eguna, 943 65 45
01 telefonoan edo lehiberri@to-
losaldea.eushelbidean. 



Aralarko pista berriaren
inguruko salaketa jarri dute 
Enirio eta Igaratza bitartean egiten ari diren ibilgailuentzako bidea dela-eta jarri
dute salaketa Eguzki Talde Ekologistak eta Landarlan Ingurumen Elkarteak 

Imanol Garcia Landa 

Ingurumen Fiskaltzaren aurre-
an salaketa jarri dute Eguzki Tal-
de Ekologistak eta Landarlan In-
gurumen elkarteak. Aralarren,
Eniriotik Igaratza bitartean ibil-
gailuentzako pista bat egiten
hasi dira eta proiektu horren aur-
ka jarri dute salaketa. Hain justu,
aurretik egindako beste pistaren
aurkako salaketa jarri zuten bi el-
karteek, eta egun epaitegietan
dago auzi hori.
Enirio-Aralar Mankomunita-

teko zenbait ordezkariren eta Gi-
puzkoako Foru Aldundiko zen-
bait ordezkariren aurkako sala-
keta jarri dute bi elkarteek,
«ingurumen eta lurralde antola-
ketaren aurkako balizko lege-
hausteagatik eta ustezko preba-
rikazio delitu batengatik». Gi-
puzkoako Foru Aldundiko
ordezkariei dagokionez, Jose Ig-
nacio Asensio Ingurumen dipu-
tatuaren, Monica Pedreira Ingu-
rumen zuzendariaren eta Aran-
txa Ariztimuño Mendi eta
Natura Inguruneko zuzendaria-
ren aurkako salaketa jarri dute.
Mankomunitateari dagokio-

nez, zehazki Jon Zubizarreta
Abaltzisketako alkateari (inde-
pendentea), Ainhoa Zuriarrain
Amezketako zinegotziari (EH
Bildu), Iñigo Olano Altzagako zi-
negotziari (independentea),
Aloña Urretabizkaia Aramako zi-
negotziari (independentea), Ele-
na Ruiz Beasaingo zinegotziari
(EAJ), Aitor Altuna Lazkaoko zi-
negotziari (EAJ) eta Jose Miguel
Santamaria Ordiziako alkate eta
mankomunitateko lehendaka-
riari (EAJ). Mankomunitateko
ezohiko eta presazko batzar ba-
tean «egitasmoa onartu, kontra-
tazio mahaiko kideak izendatu,
baita esleipenerako ordezkari-
tza, hala nola kontratatzeko be-
harrezko ekimenei naiz kontrol
eta jarraipena egiteko kontratu
txikien ahalmena» lehendaka-
riari eman izanagatik jarri dute
horien aurkako salaketa. 
Eguzkik eta Landarlanek sala-

ketaren nondik norakoak azaldu
dituzte, eta lehenengo arrazoia
«Ingurumen Azterketaren Lege-
diaren urratze nabarmena» dela

diote. «Pisten egitasmoaren zati-
katzeak legeari iruzur garbia egi-
tea da, baita ezarri beharreko
arauen urratzea ere», esan dute.
Araudi horren arabera, salaketa
jarri dutenek diotenez, «pista be-
rrien lehen egitasmoa, Intzensao
eta Saltarri artekoa, Goroskin-
txuraino egin zena, egungo egi-
tasmoarekin batera ingurumen
ebaluazio arrunt eta estrategiko
bidez aztertu behar ziren, baina
ez zen horrela egin».

LARREEN PLANGINTZAREN ESKE
Bestalde, habitat naturalen eta
basa fauna eta landareen ingu-
ruko CEE 92/43 zuzentaraua ez
betetzea leporatzen diete salake-
ta jarri dietenei. Pistaren egitas-
moak zuzentarauak exijitzen di-
tuen baldintzak ez dituela hain-
bat puntuetan betetzen diote.
Batetik, Igaratzako txaboletara
iristeko bidea dagoela diote, pis-
ta berriak «eskaini nahi dituen
baldintza berdinekin, baita oi-
nez edo bizikletaz erabil daiteke-
en mendi bidea ere». Bestetik,
belardien kontserbaziorako
abeltzaintza eta artzaintzaren
jarduera mantentzea ez dagoela
zehazki pista horren menpe gai-
neratu dute. «Egitasmoaren bul-
tzatzaileak larreak mantendu
eta hobetzea dutela helburu ba-
diote ere, Aralarren badira sas-
trakaz bete direnak, bide egokiak
eduki arren. Uste dugu egun ez
dela posible gai hau egoki azter-
tzea ez delako Aralarko larreen
plangintza bat existitzen, Aralar-
ko KBEaren dekretuak ala zehaz-

ten badu ere». Egun Igaratzako
txaboletara joateko bideek ez di-
tuztela «pertsonentzako segurta-
sun gabeziarik» gaineratu dute.
Pistaren proiektuaren inguru-

men inpaktuaren azterketak
bide berriak izango lukeen «era-
bilera eskasa» baieztatzen duela
diote. Bestalde, pista berria egi-
teko 16 gorosti eta sei hagin ken-
duko dituztela azaldu dute, eta
«eragin ezkorra» duela babestu-
tako 24 landare eta 60 animalia
espezierengan.
Salaketa jartzeko beste arra-

zoietako bat pistaren trazatuare-
kin du zerikusia. Eguzki eta Lan-
darlanek diote bidearen %80a, bi
kilometro, mendi babesletik iga-
rotzen dela. Eremu horretan «lu-
rra mugitzea eragiten duten jar-
duera oro debekatuta» daudela
diote. Horrez gain, pistaren erai-
kuntzak Aralarko ondare arkeo-
logikoan «kalte konponezinak»
eragingo dituela gaineratu dute. 

Eusko Jaurlaritzako Natur On-
darearen Zuzendaritzak pista-
ren egitasmoaren aurkako iritzia
eman duela azaldu dute Eguzkik
eta Landarlanek, eta hori ingu-
rumen inpakturako azterketak
aintzat ez hartzea «legez kanpo-
kotzat» jotzen dute. Gipuzkoako
Foru Aldundiko Kultura depar-
tamenduak Aralarren aurreiku-
sita dauden pista guztien azter-
keta bateratua egitea gomenda-
garri ikusten duela diote, eta
ondorioz «pistaren alde ez dela
agertzen» gaineratu dute.
Eguzki eta Landarlanen arabe-

ra, Aralarren aurreikusita dau-
den «pisten egitasmoaren zati-
katzearen aldeko jarrerarekin,
foru aldundiko erakunde ezber-
dinek legearen aurka eginez el-
kar hartu izana, ez dugu uste eza-
gutza ezaren ondorio denik, au-
rretiaz antolatutako eta jarrera
prebarikatzailea duen plangin-
tza baizik».

Eguzkik eta Landarlanek prentsaurrekoa eman zuten Ordiziako udaletxearen aurrean. ARIANE VIERBÜCHER/GOIERRIKO HITZA

Ezinezkoa da 

H onako hau izan da Lur-
gatz talde feministak
udalari eginiko azken
proposamenean jaso

duen erantzuna: «Ezinezkoa da».
Lehenagotik ere hainbat proposa-
men eginak badira baina ez dira
ontzat eman. Azken honek, ezau-
garri berezi bat du: udala da ho-
nen jabea.
Eginiko proposamena esatean,

emakumeak* batu ahal izateko
espazio batez ari dira hitz egiten.
Udalarekin eginiko bileran, uda-
lean agintean dagoen EAJ alderdi
politikoa da lehenik ezezkoa
eman zuena Eneko Urdangarin
zinegotziaren ahotik eta honen
antzera, nahiz eta bileran ez egon,
PSOEk ere, proposaturiko espa-
zioa etxebizitza izatearen aitza-
kiapean, ezezkoa emana zuen. EH
Bilduri dagokionean, udalak bo-
rondate politikoa balu, dagoene-
ko etxe horretan leudekeela zioen
eta Talde Feminista etxea auzolan
bidez egokitzeko prest dagoela
ikusirik, ulertezina zaio ezinezkoa
dela sinestea. Lurgatzen antzera,
ezinezkoa benetan zergatik den
galdetzen dute behin eta berriz.
Taldeak soluzio bat nahi du;

egunerokotasunean emakume-
ak* bildu ahal izateko espazio bat
nahi du; eskuartean duen mate-
riala nonbait gorde ahal izateko
espazioa nahi du; aurreikusiak di-
tuen jardunaldiak antolatzeko es-
pazioa nahi du; aurreikuspenak
gauzatzeko espazio bat nahi du…
eta Villabonako Kale Nagusian
kokatua dagoen udalaren etxebi-
zitza hutsa exijitzen jarraituko du.
Onartezina zaie beraiek kalean
egotea eta etxebizitza hori aurrei-
kuspenik gabe usteltzen egotea.
Beraz, Lurgatzek argi eta garbi

dio, udalak aitzakia bat bestearen
atzetik botaz elkarlanerako pres-
tutasuna ez izatean, bere bidetik
lanean jarraituko duela. Gainera,
proposamenik egin ez eta egiten
direnak zapuzteaz gain, udal go-
bernuan agintean dagoen EAJko
Eneko Urdangarin zinegotziak,
emakumeen* benetako beharrei
buruz ezer gutxi dakiela transmi-
titu die eta Lurgatzeko kideek dio-
tenaren arabera, nekez lan egin
daiteke enpatia eza medio, gutxie-
tsiak sentiarazten dieten pertso-
nekin.
Amaitzeko, Lurgatz talde femi-

nistak, «udalak kalean uzten gai-
tuela» argudiatuz, datorren oste-
gunean, urriak 11, 18:30ean, Villa-
bonako Errebote plazan egingo
duten bilerara dei egiten die ema-
kume* orori.

Lurgatz Talde Feminista  
Amasa-Villabona

GUTUNA



ELKARTASUN BIRA 
Tolosako Trianguloa plazan hainbat herrialdetako pintxoak
dastatzeko aukera egon zen Zutani elkartearen eskutik. III.
Pintxo-Tour Interkulturala eta Solidarioa egin zuten eta anto-
latzaileak gustura geratu ziren jasotako erantzunarekin. I. G. L.

2.500 BAT EUSKAL HERRITAR GOGOAN
Iheslarien Eguna ospatu zuen Kalera, Kalera dinamikak, Tolosan. Hego Euskal Herrian egi-
ten den lehen aldia izan da eta Tolosa aukeratu zuten hain justu, Lasa eta Zabala bahitu, tortu-
ratu eta erail zituztela 35 urte beteko direlako hilaren 15ean. Ekitaldian emandako datuen ara-
rabera, 2.500 bat herritarrek egin behar izan dute ihes 60ko hamarkadatik hona, errepresio
edo politika arazoak medio. Ekitaldi nagusian Covite-ko hiru ordezkari azaldu ziren kartelak
eskuetan, komunikabideen aurrean adierazpenak egin, eta segituan alde egin zuten. J. M.

HAMAIKAKOA AURKEZTU DUTE
Ikaztegietan Alba Garmendiak eta Adur Ibargurenek izan zuten Euskaraldia zer den eta zein
helburu dituen zehazteko ardura. Herriko Hamaikakoa bideo bidez eman zuten ezagutzera,
eta jarraian, banan-banan oholtza gainera igo ziren: Ramon Arin, Maite Ampudia, Maddi Gar-
mendia, Joxe Mari Retegi, Beñat Urretabizkaia, Cosmin Suciu, Sonia Plaza, Ugaitz Mozo, Ra-
fia Aali Salem, Memoria tailerra eta Josu Prado. Bukatzeko, mokadutxoa izan zuten. E. M.

UGARTE INGURUTXOA
Ugarte auzoko jaiak izan dira asteburuan. Herri kirol saioa
izan zuten igandean eta ondoren, dantzan jartzeko unea iritsi
zen. Herriko hamar bikotek egin zuten dantza, gazte nahiz
helduk. Jarraian, sagardo dastaketa izan zuten. I. S.

Zuzeneko emanaldiak ere egon ziren irratsaioan. I. U.

Elkarrekin ospatu ditu
‘Tolosaldeko Ataria’-k bost urte bete zituen larunbatean eta irratia kalera atera zuen beste
behin; bost orduz luzatu zen emankizuna eta herritarrak izan ziren protagonista

Erredakzioa Tolosa

Herritarrek hartu zituzten ATA-
RIA IRRATIA-ren mikrofonoak la-
runbatean. Irakurle, entzule eta
oro har, herritarrak baitira TOLO-
SALDEKO ATARIA-ko protagonistak
urte osoan. Herritarrak dira al-
biste eta istorioen protagonistak,
herritarrak dira eskualdeko ko-
munikazio proiektua sostenga-
tzen dutenak, herritarrak dira
dira ATARIA-ren unibertsoa osa-
tzen dutenak, azken finean.

BOST ORDUZ
TOLOSALDEKO ATARIA-k bost urte
bete zituen larunbatean eta kale-
ra atera zen bost orduko irra-
tsaioa egiteko. Iñigo Terradillos
eta Eneritz Maizek izan zuten
saioa gidatzeko ardura eta berta-
tik pasa ziren ikasturtean ATARIA

IRRATIA gorpuztuko dutenak ere;
Hauspo artean trikiti saioko An-
der Malbadi eta Eneritz Aulestia,
Kokondo musika saioko Oskar
Tena eta Playback tarteko Adria-
na Gaultier DJa, esaterako. Tar-
tea izan zuten ere Mingaina txu-
lora sexuari buruzko saiokoek,
Erakutsiz ikasikoek, edo Hamai-
ketakoakoek. 

Ez ziren horiek bakarrak izan,
hala ere, gehiago ere izan ziren
larunbat goizean ATARIA-ren
bosgarren urteurrena ospatzera
Tolosako Gaztelako Arkura ger-
turatu zirenak. 

Bost urte bete ditu beraz, es-
kualdeko komunikazio taldeak,
eta bere ibilbidea hasi besterik ez
da egin, aurrerantzean ere jarrai-
tuko baitu egunerokotasunak
ematen duena herritarrei hela-
razten. 

Adriana Gaultier DJak ‘Playback’ saioa eskainiko du denboraldi honetan ere. I. L.

Unai Mendizabal ‘Mendi’ eta Iñigo Gorostarzu ‘Etxorde’ bertsolariak. I.G. L.

‘Tolosaldeko Ataria’-ko lantaldea, larunbateko saioa bukatu ostean. J. S.

Ale berezia atera zuen ‘Ataria’-k, larunbatean. I. G. L.



156 parte hartzaile
lokatz artean  
Irrintzi Elkartearen I. BTT Martxan eguraldia izan da
protagonista; 34 kilometroko ibilbidea egin dute 

Irati Saizar Amasa-Villabona

Aste osoan eguraldi ona izan on-
doren, igandean euria izan zen
han eta hemen. Irrintzi Elkartea-
ren BTT Martxa bete-betean ha-
rrapatu zuen, eta baita baldin-
tzatu ere. 300 parte hartzaileren-
tzat jarri zuten aukera
billabonatarrek, eta 156 mendi
bizikletalarik osatu zuten 34 ki-
lometroko ibilbidea. Hala eta
guztiz ere, estraineko martxa
izanik, antolatzaileak gustura
egoteko moduan dira, parte har-
tzaile kopuruarekin. 
Irteera Villabonako Errebote

plazan hartu zuten txirrindula-
riek. 34 kilometro osatu behar
izan dituzte lokatz artean. 1.350
metroko bataz besteko malda
positiboa zuen ibilbideak.
Amaieran, jateko eta edateko
postua prestatu zuten Irrintzi El-
karteko kideek. Dutxa beroa Ola-
ederra kiroldegian izan zuten,
bizikletak garbitzeko aukerare-
kin batera. 
Martxa izaki ez zen sailkape-

nik egon, baina bai oparien zoz-
keta parte hartzaile guztien arte-
an. 

KIROL EMAITZAK
Areto futbola
BIGARREN B MAILA
4. jardunaldia
Pinseque-Lauburu 3-1
Laskorain-Guadalajara 6-3

Sailkapena
1. Tafalla 12p
2. Otxartabe 10p
3. Pinseque 10p
9.  Lauburu Ibarra 4p
10. Laskorain 4p
16. Sala Quinto 0p

Hurrengo jardunaldia
Lauburu-Alzira
Santurtzi-Laskorain

Futbola
ERREGIONAL OHOREZKO MAILA
5. jardunaldia
Tolosa CF-Mutriku 3-1

Sailkapena
1. Anaitasuna 15p
2. Eibar 13p
3. Tolosa CF 11p
4. Hernani 10p
18. Hondarribia 1p

Hurrengo jardunaldia
Real Union-Tolosa CF

EUSKAL LIGA
5. jardunaldia
Oiartzun-Tolosa CF 1-4

Sailkapena
1. Arratia 15p
2. Pauldarrak 13p
3. Tolosa CF 13p
4. Barakaldo 10p
16. Mariño 0p

Hurrengo jardunaldia
Tolosa CF-Hernani

ERREGIONAL PREFERENTEA, 
LEHEN MULTZOA

4. jardunaldia
Tolosa CF-Mariño 2-1
Roteta-Billabona KE 1-3

Sailkapena
1. Astigarragako 12p
2. Santo Tomas 10p
3. Vasconia 9p
5. Billabona 8p
9. Tolosa CF 6p
16. Roteta 0p

Hurrengo jardunaldia
Billabona KE-Tolosa CF

LEHEN ERREGIONALA, 
BIGARREN MULTZOA
4. jardunaldia
Kostkas KE-Intxurre 5-3
Asoleus-Danena 1-5

Sailkapena
1. Danena 12p
2. Axular 10p
3. Astigarragako 9p
6. Intxurre 6p
12. Asoleus 1p

Hurrengo jardunaldia
Intxurre-Ostadar
Danena-Usurbil

Eskubaloia
GIZONEZKOEN LEHEN MAILA
NAZIONALA
3. jardunaldia
Tolosa CF-Corrales 30-26

Sailkapena
1. Anaitasuna 6p
2. Trapagaran 6p
3. Egia 6p
4. Romo 6p
5. Casablanca 5p
6. Tolosa CF 4p
18. Uharte 0p

Hurrengo jardunaldia
Jacar-Tolosa CF

Mendi bizikletek lokazturik amaitu zuten igandean. I. SAIZAR

Laskorainek Bigarren B Mailako lehen garaipena lortu du. ATARIA

TOLOSA CF DENBORALDI HASIERAN
Tolosa CF Gimnastika Taldeak 2018/19 denboraldiari hasiera eman dio, Berazubin taldeko
kide guztiak elkartuta.180 gimnasta inguru izango dituzte aurten Tolosa CF-ko kideek. Den-
boraldi hasierako ekitaldian taldea lagundu dutenak gogoan izan zituzten, hain zuzen ere,
Pulidos Leunlan, Mecanizados Garmendiola eta CMO Valvulas. ATARIA



Jakak eta Peña II.ak
aurrera jarraitzen
dute kaiolan
Jokin Altunari astelehenean jarri diote partida
Beotibar pilotalekuan, Olaizola II.aren aurka 

Erredakzioa 

Lau eta erdiko txapelketak aste-
buruan hasi ziren jokatzen. Es-
kualdeko hiru ordezkarik parte
hartu zuten lehen jardunaldian,
eta aurrera egitea bik lortu zuten:
Erik Jakak eta Jon Ander Peñak.
Azken honen aurka galdu ondo-
ren, Beñat Urretabizkaia bidean
geratu da. 
Lehen Mailako Txapelketan

Erik Jakak partida gogorra zuen
Asier Arteagaren aurka. Lasarte-
arrak aurre kanporaketan Iñaki
Artola gainditu zuen, bere maila
erakutsiz. Horrez gain, Erik Ja-
kak uda osoa lesioarekin pasa
du, geldirik. Txapelketa presta-
tzeko denborarik gabe jokatu

zuen beraz larunbatean Iruñeko
Labrit pilotalekuan. Lesio aurre-
tik maila bikaina erakusten ari
zen lizartzarra, eta Arteagaren
aurka pilotari handia dela eraku-
tsi zuen beste behin. 22-11 irabazi
zuen partida Jakak, eta final-
laurdenetako ligaxkan sartu da,
Bengoetxea VI.a eta Urrutikoe-
txearen multzoan. Hurrengo
partida asteburuan jokatuko du,
Elezkano II.aren aurka. 
Promozio Txapelketan eskual-

deko bi pilotarien arteko partida
jokatu zen Labriten, larunbate-
an. Jon Ander Peña jaun eta jabe
izan zen. Beñat Urretabizkaiak
pilota bizi mugitzen du, baina
kaiolan Peña II.ak gehiago zela
erakutsi zuen, bai behintzat la-

runbatean. Sakearekin min han-
dia egin zion tolosarrak ikazte-
gietarrari, eta tantoa amaitzera-
koan ere maisu ibili zen. 

JOKIN ALTUNA, TOLOSAN
Final-laurdenetako ligaxka dato-
rren asteburuan hasiko da. Jokin
Altuna amezketarrari astelehe-
nean jarri diote txapelketako le-
hen  partida, Tolosako Beotiba-
rren 16:30ean. Aimar Olaizola
izango du aurkari egungo lau eta
erdiko txapeldunak. Hala eta
guztiz ere Jokin Altunak orain-
dik ez du erabaki jokatu edo ez,
lesioa gainditzeko baitauka. Jo-
katuko balitz ATARIA IRRATIA-k
zuzenean eskainiko du neurke-
ta, 16:30etik aurrera. 

Arroyo nagusi
Txingudin
Iturria ahizpek Anbotoko Kilometro
Bertikalean parte hartu dute 

Erredakzioa

Txingudi Korrika lasterketaren
XX. edizioa larunbatean jokatu
zen, Hendaia eta Irunen artean.
562 korrikalarik hartu zuten par-
te eta Unai Arroyo tolosarra izan
zen azkarrena gizonezkoetan.
Hegan egin zuen Arroyok, eta
lasterketako marka puskatzetik
gertu ibili zen. Tarteko helmuge-
tan orain arteko marka (31:34)
baino denbora hobeak egiten ari
zen tolosarra, baina amaierako
haizea tarteko, ezin izan zuen
hobetu azkenean. Lau segundo-
ra geratu zen: 31.38. Bigarren
Jose Gomez irundarra izan zen,
32.15ko denbora eginda. Iker Oli-
veri hondarribiarrak osatu zuen
podiuma. Aritz Garin billabona-
tarra zortzigarren izan zen,
33.52ko denborarekin.
Emakumezkoen artean Ale-

jandra Arribas iruindarra izan
zen azkarrena, 38.58ko denbora

eginez. Minutu eta erdi gehiago
behar izan zituen bigarren izan
zen irungo Irene Sanzberrok.
Maialen Muñoz ibartarra hiruga-
rren geratu zen, 40.45eko den-
borarekin. Laiane Arrospide to-
losarra bosgarren sailkatu zen
41.52ko denbora eginda.

ITURRIA AHIZPAK
Anbotoko Kilometro Bertikala
ere asteburuan korritu zen.
Atxondotik atera ziren parte har-
tzaileak eta horien artean Iturria
ahizpak zeuden. 3,8 kilometroko
ibilbidean Oihana Azkorbebeitia
izan zen azkarrena. Ane Iturria
bederatzigarren postuan sailka-
tu zen, irabazlearengandik 10
minutu eta 30 segundora. Hala
eta guztiz ere, junior mailako
sailkapenean tolosarra lehena
izan zen. Sailkapen horretan bi-
garren postuan bere ahizpa Ire-
ne Iturria geratu zen, 58 minutu-
ren azpitik geldituz erlojua. 



Miserikordia Zaharra 

Garai batean mendizaleek atseden hartzen zuten merenderoa
berreskuratu eta omenaldia egin zioten bertan, igandean, 
Jose Mari Peciña Tolosa CF-ko mendizale izandakoari. 

Irati Saizar Tolosa

T olosako Santa Lutzia
auzotik Uzturrera bi-
dean dagoen Miseri-
kordia Zaharra edota
San Ignazio baserriko

ondareak berreskuratu dituzte.
Gazte auzolandegiekin hasi zi-
tuzten berreskuratze lanak, bai-
na herritar talde bat ere aritu da
bazterrak txukundu eta buru-be-
larri lanean: Migel Anjel Bermu-
dez, Nikasio Arana, Agustin Pa-
gola, Olatz Digon, Pascasio Vaz-
quez eta Iñaki Elduaien, besteak

beste. Orduak pasa dituzte ingu-
rua garbitzen, eta lan horiez
gain, konponketa lanak ere egin
dituzte. Garai batean Uzturrera
igotzen zirenen atsedenlekua
aurkitu eta txukun-txukun jarri
dute. Bertan jarri diote oroigarria
Jose Mari Peciña Azalnza Tolosa
CF-ko mendizale izandakoari;
Mont Blanc-en zendu zen
1953an.  
Tuberkulosia tratatzeko ospi-

talea izan ondoren, baserri fun-
tzioa hartu zuen eraikinak; San
Ignazio baserria izan zen. Eraiki-
naren aurrean, San Ignazio san-

Miserikordia Zaharreko berreskuratze lanak amaituta inauguratu zuten gunea igande goizean. IRATI SAIZAR

ASTEARTEA  09
AGENDA

Deialdiak

Tolosa.Gazteen artean erredikaliza-
zioa nola sahiestu? Emakumeen ga-
rrantzia erradikalizazioaren aurkako
borrokan, lehen zantzuak antzema-
ten. Maya Amrane (Biltzeneko tekni-
karia). 10:30ean, kultur etxean.
Tolosa.Cosmic Dead-en kontzer-
tua.Sarrera: 8 euro. Bonberenean,
20:00etan.
Tolosa.DBH 3-4ko eta batxilergoko
gurasoei zuzendutako hitzaldia: Ne-
rabea eta gurasoen arteko harre-
mana: Jada ez dut nire seme edo
alaba ezagutzen. Nerabeen ezau-
garriak. Hizlaria: Izar Arregi psikolo-
goa. 18:00-20:00, Orixeko Gorosa-
beleko liburutegian.
Tolosa.Txotxongilo animatuakera-
kusketa. Lourdes Villagomez eta
Coke Rioboo-k komisaro-lanak
egin dituzten erakusketa honetan
zine, telebista, publizitate eta aba-
rrean erabiltzen den stop motion
animazioaren teknikaren begirada
eta ibilbidea azaltzen da. Topic-en.
Tolosa.7 bekatu nagusiak. Anne
Broitman. Biarritzen bizi den artista
da Anne Broitman. Ia hogei urte da-
ramatza erakusketetan bere lanak
aurkezten, eta taldeko erakusketa
askotan ere parte hartu izan du.
Arte galeria ere ireki zuen, Galerie
Anne Broitman. Aranburu jauregian.

ATARIA IRRATIA
09:00-11:00. Pasahitza.
Eguneko albisteak, eguraldiaren ira-
garpena Iker Ibarluzearekin, Joseba
Landa Bartzelonatik, Ander Lorente

teknologiaz eta Aintzane Artolaren
errezeta.   
11:00-12:00. Hamaiketakoa.
Tolosako albisteak.
16:00-18:00. Zebrabidea.
18:00-20:00. Goizeko saioak 
utzitako onena. 

28 KANALA
13:30. Gaurkoan Tolosaldetik.
16:30.28Klip.
17:30. Gaurkoan Tolosaldetik.
21:30. Gaurkoan Tolosaldetik.
22:00. Ireki Kaxa (Marimi Ugalde).
22:30. Elikatu.
23:30. Gaurkoan Tolosaldetik.

FARMAZIAK

Gaur

IBARRA.Egunekoa.
Mujika Martinez, E. Euskal Herria, 3.
Telefonoa: 943 670915.
TOLOSA. Gauekoa.Morant Barber, R.
Zabalarreta, 1. Tel.: 943 673849.

EGURALDIA

IKER IBARLUZEA

Gaur.Giro eguzkitsu eta
atsegina izango dugu. Egun
osoz hego haizea ibiliko zai-

gu, arratsaldean zakar eta horrekin
tenperatura altuenak epelak eta
atseginak izango dira, eguneko erdiko
orduetan 20-22 gradutan joaz goia.
Zeruari dagokionez aitzakia gutxi.
Nahiz arratsaldean goi-hodei batzuk
agertu, orokorrean egun guztian ze-
har giro eguzkitsua nagusituko da.

Bihar.Udazken bete-bete-
ko eguraldia. Hego haizea
zakar ibiliko da beste behin,

batez ere, lehen eta azken orduetan
eta horrekin eguna oso epela izango
da, tenperatura igo eta 23-25gra-
dutan errendituko da. Zerua aurreko
egunetan baina zikinago agertuko
da, batez ere, lehen eta azken or-
duetan. Ilunabarrean hegoaldetik
eta ekialdetik baliteke euri zaparra-
daxkaren bat sartzea, baina ezer
gutxi izango da.

TOLOSALDEKOATARIA-k ez du bere gain
hartzen egunkarian adierazitako
esanen eta iritzien erantzukizunik.

tuaren irudia zegoen garai bate-
an, eta Juanito Lopek egindako
erreplika berria aurkezteko tar-
tea ere hartu zuten igandeko eki-
taldiak. Omenaldi eta azalpenen
artean, hamaiketakoa egiteko
aukera izan zen igande goizean
trikitiak lagunduta. 


